
					Gwirwyd y dudalen hon
Yr oedd mwy o ddifrifwch tawel a dwyster myfyrgar ei thad yn Nel, a'r un pellter breuddwydiol yn llygaid y ddau.

Daeth Ifan i mewn, erbyn hyn yn ei ddillad bob-dydd a
chlwt mawr ar gefn ei drowsus.

"Tyd i eistadd wrth y tân, hogyn, rhag ofn dy fod ti wedi oeri," meddai ei fam wrtho.

Rhoddwyd Ifan i eistedd wrth ben y bwrdd, a'i gefn at y tân. Gruffydd Owen a minnau un ochr i'r bwrdd, Nel a Hannah yr ochr arall, a chymerodd y fam ei lle wrth y pen nesaf at y drws. Ifan a feddiannodd ran gyntaf y sgwrs;
yr oedd ganddo stori hir am ryw hogyn arall o'r enw Huw Tyncoed wedi cael beic, a gwyddai i sicrwydd y gallai yntau
reidio beic yn llawn cystal â Huw Tyncoed a phob Huw
arall. Ond rhoes ei dad daw arno a throi'r sgwrs i hynt a
helynt y chwarel. Go yswil a nerfus yr oeddwn i uwchben y
te, er bod yno wledd heb ei hail — bara cartref ac ymenym
ffarm yn dew arno, cacenni bychain, crynion, wedi eu
gwneud ar y radell, teisen afalau yn llenwi plât mawr, a
digon o fara brith. Gloywai llygaid Gruffydd Owen wrth
iddo sôn am y chwarel, a gwelwn fod ei wraig a Nel yn ei
borthi'n selog ac yn cymryd diddordeb aruthrol ym mhob
gair. Casglwn iddo bendrymu a gofidio tros gyflwr ei iechyd
ers dyddiau, ac mai mawr eu rhyddhad o'i weld yn llonni
fel hyn.

Aeth Nel a minnau am dro gyda'r nos ac oedi'n hir yn sŵn
yr afon y syrthiasai Ifan iddi. Ac am wythnosau wedyn,
rhuthrwn adref o'r gwaith bron bob gyda'r nos a llyncu fy
swper-chwarel ar frys gwyllt cyn newid a dringo'r mynydd
tua Llanybwlch. Llithrodd Ebrill i Fai a Mai i Orffennaf, a
llithrais innau'n ddyfnach mewn cariad â Nel. Yna, un
hwyrddydd braf pan ddaeth i'm danfon hyd at lôn y
mynydd, addawodd fy mhriodi.

Yr oeddym i briodi yn nechrau Awst, ac ar brynhawn
Sadwrn poeth yn niwedd Gorffennaf yr aeth fy nhad a'm
mam i Gaernarfon i brynu'r llestri te acw. Mor ofalus y rhoddwyd hwy ar y bwrdd bach wrth ffenestr y parlwr!
Daeth amryw i'w gweld gyda'r nos, a galwodd eraill ar eu ffordd o'r capel bore trannoeth. "Crand gynddeiriog," oedd barn Ifan Jones.

		 Golygwyd y dudalen hon ddiwethaf ar 15 Ebrill 2022, am 15:51.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

